
                                           Аннотация
     Поликультуралы уку-укытуның нигезе  – уку процессында укучыларны төрле милләтләрнең культураларына якынайту, аралаша белү һәм төрле милләтле  дәүләттә яшәргә өйрәтү. Уку-укыту процессын тормышка ашыручы XXI гасыр мәктәпләренең төп бурычы – укучыларда булган сәләтне, балаларның потенциаль мөмкинлекләрен кечкенә яшьтән үк ачыклап, аларны максатчан рәвештә үстерү аша милли-интеллектуаль элита формалаштыру. Балаларны  балачактан күп милләтле мохиттә яшәргә, яшәеш өчен кирәкле белем алырга өйрәтсәк, киләчәктә  аның камил шәхес булуы ышанычлы.      
   Чыгышымны Ризаэддин Фәхретдиннең сүзләре белән башлап җибәрәсем килә.”Халыкларны да, аерым затларны да бәхет мәйданына алып бара торган юлларның  иң тугрысы гүзәл холык белән яхшы тәрбиядер”.

   Без күпмилләтле дәүләттә яшибез.  Конституция нигезендә Татарстанда ике тел - татар һәм  рус телләре - дәүләт телләре булып санала. Башка милләт халыкларына карата ихтирам хисе тәрбияләү максатыннан, мәктәпләрдә поликультуралы белем бирү турындагы карар кабул ителде.
     Милләтләр берлеге проблемасы мәктәптә дә яшәп килә. Төрле милләтттән булган укучыларның бер гаилә булып яши алуын укытучылар укыту-тәрбия процессы аша тәэмин итәргә тиеш. Безнең 1 нче мәктәп рус мәктәбе. Барлык фәннәр дә рус телендә алып барыла, ләкин бу рус мохитында тәрбияләнүче татар балалары өчен авырлык тудырмый. Мәктәбебездә тугыз татар теле һәм әдәбияты укытучысы эшли. Һәркайсы туган телгә мәхәббәт, төрле милләт балаларында үзара дустанә мөнәсәбәт тәрбияләргә тырыша. Татар теле дәресләрендә ике дәүләт теленең кагыйдәләре чагыштырып үзләштерелә, әдәбият дәресләрендә укучыларда милли горурлык, туган телгә мәхәббәт тәрбияләү, үз халкыбызның мәдәниятен, гореф-гадәтләрен, иң күркәм йолаларын, халкыбыз тарихын, җәмгыятьтә тирән эз калдырган шәхесләрен хөрмәт итәргә өйрәтү эше бара. Укучыларда  милләтара дуслык, хөрмәт, түземлелек тәрбияләүгә дәресләрдә генә ирешеп булмый, әлбәттә. Класстан тыш чараларның мөмкин булган барлык төрләрен дә кулланырга тырышабыз. Әйтик, әдәби-музыкаль кичәләр әзерләү, концертлар оештыру, экскурсия, очрашу кичәләре, бәйрәм, конкурс, олимпиадалар һ.б. шундыйлардан. Бәйрәмнәрне һәрвакыт ике телдә алып барабыз. Ике халыкның да гореф-гадәтләрен хөрмәт итәргә өйрәнәбез. Шул максаттан бәйрәмнәрне бергә уздырабыз. Яңа ел, Нәүрүз бәйрәмнәре, Сабантуй барлык укучылар катнашында уза. Бу бәйрәмнәрнең һәркайсында да төрле милләт балалары бик теләп катнашалар. Тырышлыгыбыз бушка китми, билгеле. Безнең мәктәп укучылары Һәм укытучылары бердәм һәм дус яши. Саф татар телендә матур итеп аралашучы, шәһәр, район күләмендә төрле милли бәйрәмнәрдә, бәйгеләрдә катнаша алучы укучыларыбыз бар безнең.

      Бүгенге  көндә безнең мәктәптә 705 татар, 58 рус, катнаш никахтан туган 93 һәм башка милләттән булган 8 бала белем ала. Мин балалар арасында милли мәсьәләдә низаг чыкканын хәтерләмим. Балалар узара дус һәм тату яшиләр. Рус мәктәбе булуга карамастан , бездә татарча исәнләшү сүзләре, татарча сөйләшү, татарча җырлар еш яңгырый. Укытучыларыбыз яңа шартларда яшәргә, эшләргә сәләтле, үз илен яратучы шәхесләр тәрбияләү өчен бөтен тырышлыгын куеп эшлиләр. 

   Бер генә милләт тә үз мәдәнияте кысаларында гына бикләнеп кала алмый. Шуңа күрә  поликультуралы җәмгыятьтә яши алучы укучылар тәрбияләү милли мәгариф системасының яңа стандартларында да төп урында тора. Милли мәктәпләрдә белем алучы укучылар татар һәм рус мәдәнияте белән генә чикләнмәскә, әйләнә-тирәбездә яшәүче башка милләтләрнең мәдәнияте белән дә таныш булырга тиешләр. 

    Балаларны  балачактан күп милләтле мохиттә яшәргә, яшәеш өчен кирәкле белем алырга өйрәтсәк, киләчәктә  аның камил шәхес булуы ышанычлы.  Шуңа күрә дә мин үземә “Уку процессында укучыларны төрле милләтләрнең культураларына якынайту, аралаша белү һәм төрле милләтле  дәүләттә яшәргә өйрәтү” дигән максатны куйдым. “Татар теле һәм әдәбияты дәресләрендә поликультуралы шәхес тәрбияләү” дигән методик тема өстендә эшлим.

     Шуннан чыгып мин үз эшчәнлегемдә түбәндәге бурычларны куйдым:

-укучыларны үз фикерләрен ана телендә дөрес һәм матур итеп әйтеп бирә белергә  өйрәтү;

-төрле яклап камил, иҗади үсешкә сәләтле, милли гореф-гадәтләр, Рәсәй һәм Бөтендөнья культурасы кыйммәтләре нигезендә тормышта үз урынын табарга сәләтле шәхес тәрбияләү;

-күпмилләтле мәктәп шартларында татар теле һәм әдәбияты дәресләрендә укучыларда милләтара аралашу культурасы тәрбияләү

       Телгә алынган мәсьәләләрне хәл итү өчен, укыту технологиясенең тирән белемле,  югары әхлаклы,  зыялы,  поликультуралы шәхес тәрбияләүгә юнәлдерелгәнен сайлап алырга тырышам. Дәресләремдә укучыларның эшчәнлеген активлаштыруга нигезләнгән педагогик технологияләр кулланам.

     Хәзерге шартларда, мәгълүматның күләме тиз үскән  вакытта, кирәген сайлап ала белергә,тәртипкә китерергә, бәләкәй генә ачыш ясап куана белергә өйрәтү, юл  күрсәтү - уку-укыту өчен авыр эш. Укучы теманы уйлап, фикерләп, эзләнеп аңлый икән, әлбәттә, аның белеме ныклырак, төплерәк була. Шуңа күрә дә мин укучыларны төрле проект эшчәнлегенә җәлеп итәргә тырышам. Поликультуралы белем бирү башлангыч сыйныфларда өйрәнү материалын үз туган ягыңнан башлауны күз алдында тота. Мин бу юнәлештә һәр балага үзенең семьясы, яшәгән урамы, гаилә шәҗәрәсен төзү буенча   ижади проект эшләргә бирәм. Укучылар мондый эшкә бик теләп алыналар. Алар теге яисә бу тема буенча  мәгълүмат туплыйлар, аны презентация яки проект рәвешендә әзерләп, сыйныф алдында чыгыш ясыйлар. Бу вакытта  аларда эзләнү,  информация таба белү, презентацияләү,  коммуникативлык   күнекмәләрен  формалаштырам. Татар теле һәм әдәбияты дәресләрендә халкыбызның мәдәнияте, сәнгате белән таныштыруга, аларны рус әдәбияты, мәдәнияте белән чагыштырып өйрәнүгә дә зур игътибар бирәм. 
     Әлеге универсаль уку гамәлләрен  формалаштыруда  әдәбият дәресләреннән киң файдаланам. Төрле халыкларның тәрҗемәдә бирелгән әкиятләре белән  танышу, аларның оригинал вариантлары буенча эшне дәвам иттерү һәм башка биремнәр укучыны әсәрне аңларга, тыңларга, сөйләп бирергә, үзенчә чагыштырып анализ ясарга өйрәтә, төрле халыкларның әдәби әсәрләрендәге рухи кыйммәтләрнең аваздаш булуын күрергә, тоярга ярдәм итә, шулар рухында поликультуралы шәхес тәрбияләргә булыша.

      Без уку-укыту һәм тәрбия процессында поликультуралы укучы шәхесен формалаштыруда халкыбызның уңай традицияләреннән  файдалануны  уңышлы дип саныйбыз. Бу исә дәресләрдә һәм дәресләрдән тыш чараларда балаларда халкыбызның рухи хәзинәсенә, гореф-гадәтләренә ихтирам тәрбияләү эшен нәтиҗәлерәк оештырырга мөмкинлек бирәчәк. Шулай булганда гына без илебездә, Г.Тукай әйткәнчә, “тел, лөгать, гадәт вә әхлак алмашып” яши алырбыз.

